
CONCELLO DE VIGO

Patrimonio Histórico
DATA: 03/12/2003

ASUNTO: PROPOSTA DE INTEGRACIÓN DO CONXUNTO DE ARTE RUPESTRE 

DOS MONTES DO MOUXO NA REDE GALEGA DO PATRIMONIO ARQUEOLÓXICO
Unha vez analisada a solicitude da Comunidade de Montes Veciñais de Coruxo de data 8/07/2003 sobre o estado de conservación e propostas de actuación sobre a riqueza arqueolóxica do espacio forestal que xestionan, e seguindo instruccións do concelleiro delegado de Patrimonio Histórico, redáctase o seguinte Informe-proposta:

I

A cadea montañosa situada no sur do termo municipal de Vigo (que convencionalmente agrupamos co nome de Montes do Mouxo), conformada polos montes de Saiáns, Coruxo Oia e Valadares, cuxa superficie é en boa parte de man común, administrada polas respectivas Comunidades de Montes, concentra un importantísimo número de estacións con gravados rupestres (petroglifos) catalogados e declarados (por disposición xenérica contida na Lei do Patrimonio Cultural de Galicia) como Bens de Interese Cultural. O inventario de petroglifos podería ademais verse considerablemente ampliado de realizarense prospeccións intensivas na zona.

O Concello de Vigo –sen que se teña concretado aínda nun proxecto de execución concreto- ten expresado en diversas ocasións o seu interese por poñer en valor sociocultural esta zona extraordinariamente rica en elementos do patrimonio cultural arqueolóxico e etnográfico.

Esta preocupación compártese de xeito expreso coas Comunidades de Montes en Man Común implicadas que dun e doutro xeito teñen manifestado o seu interese por protexer e difundir este patrimonio e por colaborar –como propietarios de boa parte dos terreos onde están localizados estes elementos- en proxectos con esta finalidade.

Neste sentido tense manifestado recentemente a Comunidade de Montes de Coruxo ó enviar ó Concello de Vigo en xullo de 2003 unha razoada proposta de creación dunha ruta cultural dos gravados rupestres que se atopan dentro –ou na proximidade- da súa área de xestión.

Coincide basicamente esa proposta coa que no ano 1996 presentou o Concello de Vigo –sen que finalmente fose seleccionada- ó “Programa Europeo de cooperación interregional e de innovación económica regional. Artigo 10 do Regulamento do FEDER” no ano 1996, baixo o título “Proxecto de Cooperación Interrexional Parque etno-arqueolóxico O Mouxo”. 

Coincide tamén co intento divulgativo recollido na publicación do Museo Municipal “Arte Rupestre nos Montes do Mauxo. Coruxo e Oia”, do ano 1998 dentro da colección “Rutas arqueolóxicas viguesas”, así como a organización e desenvolvemento en Vigo no ano 1999 do Congreso Internacional da Arte Rupestre Europea.

II

A Xunta de Galicia comeza no ano 2001 o proceso de creación da Rede Galega do Patrimonio Arqueolóxico (RGPA) e, en concreto, aproba o proxecto de Parque Arqueolóxico da Arte Rupestre no municipio de Campolameiro, na provincia de Pontevedra. 

Dentro dos obxectivos da RGPA atópase a creación de 4 grandes Parques Arqueolóxicos (Megalitismo na Terra de Soneira na Costa da Morte, Arte Rupestre en Campolameiros,  Cultura Castrexa en San Cibrán de Lás, Ourense e Mundo Romano na cidade de Lugo) que sirvan de referencia e cabeceira dunha rede estructurada de elementos arqueolóxicos visitables (denominados: Áreas arqueolóxicas, Rutas arqueolóxicas e Xacementos visitables) e centros de exposición (Centro de Interpretación, Centro de Recepción, Museo de Sitio e Sinalizacións) situados noutras partes significativas do territorio galego.

A creación da RGPA, e no caso que nos ocupa, do Parque arqueolóxico da Arte Rupestre de Campolameiro, representa unha oportunidade única para a posta en valor dun xeito coherente da recoñecida riqueza dos conxuntos rupestres do litoral sur da ría de Vigo e, máis en concreto, dunha das zonas de maior presencia de gravados: os montes de Oia e Coruxo e do seu contorno.

Tal oportunidade non vén soamente derivada da importancia arqueolóxica obxectiva desta área, senon tamén doutros factores de oportunidade que deben ser tidos en conta:

· A proximidade xeográfica e a facilidade de comunicación co Parque arqueolóxico de Campolameiro.

· A concentración dos gravados nunha área relativamente pequena e percorrible a pé, comunicada por sendas peonís informais e formais (sendeiro GR-54).

· A privilexiada situación da zona dende o punto de vista natural e paisaxístico, así como a presencia dun número considerable de elementos do patrimonio cultural, tanto arqueolóxico como etnográfico
.

· A forte humanización do territorio cun alto nível asociativo e coa presencia de equipamentos cívicos e culturais de relevancia que poden servir como elementos receptores-difusores de información e dinamización.

· A circunstancia de que unha boa parte dos gravados están en terreos forestais de titularidade das Comunidades de Montes, entidades que, ademais, teñen manifestado o seu interese pola valorización destes elementos. Este feito simplifica considerablemente a xestión por parte da administración, tanto para a creación da área arqueolóxica como para a súa posterior conservación e manexo.

· A existencia no municipio do Museo Municipal cunha importante sección de Arqueoloxía e do Servicio de Patrimonio Histórico, que poden servir como elementos de referencia para a xestión integrada da área arqueolóxica en estreita relación co Centro de Interpretación de Campo Lameiro e a propia Dirección Xeral do Patrimonio Cultural da Xunta de Galicia.

III

Síntese dos valores patrimonias da zona

A zona obxecto desta proposta –que habería que finalmente delimitar en función dos obxectivos de integración na Rede do Patrimonio Arqueolóxico de Galicia- posúe unha serie de características relevantes neste sentido:

· Unha concentración moi importante de gravados rupestres especialmente no monte comunal de Oia e Coruxo (50 petroglifos catalogados nestes montes e nos inmediatos limítrofes) da mesma cadea do sur do municipio. No ámbito atópanse tamén importantes elementos arqueolóxicos que abranguen dende o megalitismo ata a idade media: unha mámoa, seis castros, dúas vilas romanas (unha delas, a de Toralla en proceso de museización) e dúas igrexas románicas (San Salvador de Coruxo e capela do Freixo).

· Recursos naturais e paisaxísticos, vinculados principalmente á inmediatez da costa e o valor paisaxístico da cadea montañosa. A marisma do río Lagares e o Humidal do Vao, o curso baixo e paseo do Lagares e do Rego da Rega e a propia costa entre as parroquias de Coruxo e Saiáns na que se alternan praias e cantís de alto valor paisaxístico e turístico, conforman un “límite” de alto valor desta área de montes. A extensión forestal ten tamén unha alta potencialidade natural e unha relevancia paisaxística ó posuir miradoiros practicables de grande beleza pois abranguen a contemplación das rías de Vigo, illas Cíes, Ons, Baiona e mesmo ría de Pontevedra, cun ángulo de visión de practicamente 180º.

· Elementos inventariados do patrimonio etnográfico característico do rural de Galicia distribuídos por toda a zona nas parroquias de Coruxo, Oia, Saiáns e Comesaña, e xeral cun relativo bo estado de conservación: muíños de auga (74) –nos que destacan os conxuntos restaurados -e actualmente cun uso sociocultural e didáctico consolidado-, do regato de Saiáns e de Gontade en Oia-, hórreos (336), cruceiros (9) e cruces de pedra (3) e unha boa presencia de arquitectura rural tradicional.

· Recursos recreativos e turísticos consolidados: praias, cinco parques forestais e o sendeiro de gran percorrido GR-53 -que atravesa lonxitudalmente a cadea montañosa- o porto artesanal e deportivo de Canido ou as instalacións do Club de Campo.

· Recursos sociais e culturais: cinco locais de asociacións veciñais e culturais, cinco centros de ensino, cinco comunidades de montes, un centro sociocultural municipal e a Aula Municipal de Etnografía e Natureza.

Pódese comprobar pois a altísima potencialidade social que posúe esta área e que acompaña de xeito evidente ás posibilidades de posta en valor do patrimonio arqueolóxico rupestre alí situado.

Á vista do anteriormente expresado proponse:


Solicitar á Consellería de Cultura da Xunta de Galicia o estudio e –se é o caso- a elaboración dun proxecto para a creación da Área de Arte Rupestre “Montes do Mouxo-Vigo”, que se integre na Rede Galega do Patrimonio Arqueolóxico (RGPA), dependente do Parque Arqueolóxico de Campolameiro, coa categoría de Área Arqueolóxica Visitable.

� Ver  fichas de recursos presentadas no proxecto citado de “Parque etno-arqueolóxico O Mouxo” nas que graficamente se recollen unha caracterización desta zona.


� Nos anexos e fichas de recursos que acompañan a este informe compróbase a cantidade e diversidade do patrimonio presente





